
Vyasakritam Shivasmarana Stotram

వ్యాసకృతం శివస్మరణస్తోత్రమ్

భర్గ భీమ భవ శఙ్కరేతి వా నీలకణ్ఠ శివ శర్వ సర్వగ ।
కాలకాల గిరిశేతి వా ముహుః చిత్తపోతక శివం స్మర స్మర ॥ ౧॥
చన్ద్రశేఖర  సురాసురార్చితానఙ్గభఙ్గకర   తుఙ్గవిగ్రహ   ।
శఙ్గ లిఙ్గనిలయావ్యయేతి  వా చిత్తపోతక శివం స్మర స్మర ॥౨॥
అన్ధకాసురహరామరేశ్వరాపారవీరకరుణారసాకర  ।
మారసంహర మహేశ్వరేతి వా చిత్తపోతక శివం స్మర స్మర ॥ ౩॥
సృష్టిపాలనవినాశకారణానన్తసున్దర   విహారవిగ్రహ  ।
భూతిభూషణవిశోభితేతి వా చిత్తపోతక శివం స్మర స్మర ॥ ౪॥
తారకారుచిరహారకన్ధర  వ్యాపృతాద్రితనయాకరాఞ్చల  ।
చఞ్చలాచలసమానమానసాసీమ మామవ హరేతి వా స్మర ॥ ౫॥
శైలరాజతనయాకుచోల్లసత్కుఙ్కుమాఙ్కితపదామ్బుజాఞ్చల   ।
అమ్బికారమణ మామవేత్యపి చిత్తపోతక శివం స్మర స్మర ॥౬॥
కల్పకోటికృతపాతకాని మే సంహర స్మరహర స్మృతోఽపి మామ్ ।
మామకోఽయమితి గోచరం కురు త్రాహి  మామితి మనః స్మర స్మర ॥ ౭॥
భూతిభూషితతనుః భవే భవే భాగ్యభారపరిపాకతః శివమ్ ।
పూజయామి బహుసాధనైరహం  పాహి మామితి మనః స్మర స్మర ॥౮॥
ఆనమామి భగవన్తమన్తతః సన్తతం  చ న భవన్తమేవ కిమ్ ।
శైలరాజతనయాపతే  ముహుః పాహి మామితి మనః స్మర స్మర ॥౯॥
మత్కృతామితమహాపరాధభీః భూతనాథచరణామ్బుజస్మృతేః ।
యాతు నాశమితి సాదరం హరం నానువారమపి కిం మనః స్మర ॥ ౧౦॥
భావలిఙ్గనిలయాప్రమేయ   మే మఙ్గలారమణ  మఙ్గలం  కురు ।
తావకం కురు కురు క్రమేణ  వా దీనమిత్యపి మనః స్మర స్మర ॥ ౧౧॥

లీలయాలమనువేలమవ్యయాపాయకాయవిషయైరలం  బలైః  ।
కాలకాలకలనేన కాలభీః నేతి కాలహరమేవ సంస్మర ॥ ౧౨॥
మన్మనఃసరలిజాసనాశ్రయః  కిం క్షణార్ధమపి  వా సదాశివ ।
ఇత్యనుక్షణముమాపతిం భజ భ్రాజమానమనిశం  మనః స్మర ॥ ౧౩॥
మన్దిరాణి  తవ సున్దరాణి  చేత్ మన్దిరేఽపి  వసతిః కథం తవ ।
తద్వదీశ మమ మానసాసనే సంవసేతి సతతం మనః స్మర ॥ ౧౪॥
శఙ్కరాతిరుచిరం న సున్దరం  చిత్తమన్దిరమథాపి  సున్దరమ్  ।
తత్కథామృతసుధానులేపనాదిత్యపి స్మరహరం స్మర స్మర ॥ ౧౫॥
॥ ఇతి శివరహస్యాన్తర్గతే  వ్యాసకృతం శివస్మరణస్తోత్రం  సమ్పూర్ణమ్  ॥
-॥ శ్రీశివరహస్యమ్  ।హరాఖ్యః తృతీయాంశః ।పూర్వార్ధమ్  । అధ్యాయః ౪౫।౮౪-
౯౮ ॥

